
Itu aval tu daingkaku

REURE

AR

Cis’uni aupa an’anak tu kaiziman,
musasutu, asang pupuslutasg inak tu
haini’apan, mazima saikin kaupakaupa
painanam mapaluszang mapapatas.
Anatupatu maku’uni tungalbah bazbaz,
anis maku’uni sinpatas tu mapaluszang
mas halingacin, matuzaingu amin saikin
sadu mas vaivivaivi tu halinga maupatu
malibauszang, at tal’binauaz sia inak tu
imacin malhuhumis. Kaupakaupa makitvaivi
taiduu mas inak tu isang. Malhaiap amin
kata tu, halinga an hai, itu sia tastu siduh tu
kanadan mihumis. Kaupakaupa saikin mais
malas Bunun hai, anatupa tu isia sinkahuzas,
anis maz tu sinpatas, anis masipul Sesiu
tu halinga hai, manaskal i mahtu saikin
musuhis min’uni nau tu zaku, at kaupakaupa
amin isian an’anak tu halinga cin, kan-

a’anak bazbaz mas inak tu isang.

Isia andi sinpatas tu ‘Itu aval tu
daingkaku’ “Vanis-Aval-Sakinu” cin, taiduun
inak isang masa cinsadu maipatas cin tu

matumasing isaicia tama tu sinumbangan

tu samasing mas kaupaka takilibus tu
minihumis, sin isaicia mastan tu akasangun
sin iliskinan mai’aupa saicia tu tama.
Masa mapapatasang saikin sinpaluszang tu
sinpatascin hai, cinliskinang amin saikin
inak tama tu sintahu pali’uni isaicia tu
hainiapan tu malka’uni hanup sin imita
Bunun mailantangus tu sin-nanava. Maszang
daingaz amin sain inak tama tu sintahu tu
aiza ka’puun miliskin, aiza hai kangiitun

mais ta’aza.

Tuza kata taki silazan tu minihumis
mais pali’uni mas “hanup” hai, mastan
sahusbu mas mapaluszang sin paindadangaz
cin. Sain hai nau amin tu kaihusbun ta
saulaupaku tu hansiap. At, cis maupacia amin
kata mahtu malisvala mihumis saulaupaku.
Min’uni itu taki silazan minihumis tu
mailalangna, iskuniv ku inak mai-siduh tu
halinga sin kaupaka nau tu kaitaiklasan. Na
muskun ta amin malmananu mapasunu’sunu

sin mapitaishang saicia.

Itu aval tu daingkaku

Mais taunasianin mas minhamisan
hai, na kitngabin amin a aval pa’lingai, at
na asa kilim mas na undusan pasi’ama.
Pahasia mais sanavanin hai, na uta’zaan kata
aval tu singav mankakauk tu taudadaniv
mas tacini tu na undusan pasi’ama. Duan
hai na ta’azaun tu matmuzin uk’uk mas itu
aval tu sin-tui’ia tu singav, aiza iais’kuan,
aiza idahvian, tuza tu masling ta’azaun. Na
hansaipun tu aiza aupa tu ima, adu num aval
idadaza sia tasa lukis cia muskun pakazima,
ungat taudadaniv mas inaicia tu tacini.
Haitu, sain tu kanaskalan tu sinaduan hai kaz
is’ukin amin masa isianin saikin sia kucung
mapasnava. Ukin amin ta’azaun a is’aval tu
sin-tui’ia tu singav. Maszang kaz maciskunin
amin a aval is’uka. Na cis’uni aupa tu aiza
papia kasalpun miliskin tu iskuzakuza,
pahasia minmaupincia. Supah sia libus a
kain’anakan bunun mapinkuang, mastan
maku’unin amin busul’kavi manah, aizang a
supah bunun asa si’amin madamu mas aval,
anatupa tu hanian mas sanavan hai, katsia
naia libus cia malmananu mapapanah mas
aval. Pahakai, tuza tu ik’aminunin naicia

aval mapataz.

Cinupaun ku tama tu “mavia tu
makanadidip a aval tu iskaumanin i?”

Antalam a saia tupatu “Aiza tu hanian, mais

niin saikin usaduan sihuis tu kusbabai bav
ludun cia hai, na ishai’ap saikin tu taki’di
tu minihumis hai kitngabin amin mulushu

kusia maka dahvian tu dadangian.”

Tupa saia tu “Saintu avalan hai, mastan
mataimang, haitu mastan amin masaningsing
mihumis sia libus cin. Nain hai tuza tu
taimangaz, aupa kaz naia sisivung mastatala
mais na damun. Labian mais cin’sadu naia
mas singhal hai, kaz naia sistanun mas
salaliva tu iniliskinan idip sisivung sadu, nitu

hai’ap tu na macisbai tunghabin.”

Avalan mais hanian hai, katdadaza
sia dadaza lukis tu sinuk sisivung. Tasa tu
aval hai na dangian amin dusa adu tau tu
sinuk. Haitu, kaz saia tastuhanian sisivung
sia tasa tu sinuk. Sautudi mais aiza duma
aval minsuma mapinkuang, mais nihai, adu
na mahalav isaicia tu sinuk. Na isku’avanin
saicia sinuk a, at mulushu kusia tasa tu
sinuk idip sisivung. Masa uvazang saikin
tu mailalaviang tama kudip hanup hai,
na tastusanavan kaimin samangha kilim
mas aval tu sinuk. Asa tu dangian mas
nautu hansiapan mais kilim sinuk tu aval.
Cinupaun saikin tama tu “Kadaza kaz
miliskin tu na min’unias tasa tu aval, ungat

na ma’aipinas ingkaduan aval tu sinuk.”

Aupa, avalan hai nitu kaupa sisivung
sia tasa tu lukis. Masnii dau naia sivung sia
mapinsunga mas kaung tu sinuk. Masnii dau
amin naia sivung sia maszang siah tu sinuk,
aupa na damun mais hudanan. Uka duma
minihumis sikasia aval tan tu mataimang.
Kaupakaupa hanian mais ingkaduan tama
mas aval tu sinuk hai, na si’apav saia tasa
kaina’nakan kauni tu iahlup, luhusun saicia
iahlup a sia tasa batakan, at na iskusia saicia
istahdut mas sinuk tu aval cia. Ungat, na
ishaitun saicia lukis hau a kaliptuh. Maza
iningadah sia sinuk tu aval mais minbuhbuh
kaivakaiva hai, na kan’anak macinmakav
kungadah sia iahlup cia. Maza aval mais
cisduan hai, na tangusang naia cinmakav
tu na macisbai, haitu na makandidip amin
a iahlup tu sikauman. Maza iningadah sia
iahlup tu aval hai na kazin amin silutmu

sisivung.

Tuza, uka duma minihumis sia
libus cin kistataan mas aval tan tu mastan
masaningsing. I[saicia lutbu hai, mahtu
tupaun tu itmai’un amin, ungat kaung hai,
mahtu amin iskusia. Maza iningadah sia
saicia tu silup tu kinaunan hai mahtu ishul
mas davus maun. Aupa madadaingaz hai
tupa amin tu sia dau iningadah sia silup cia

mastan mapinsial pintamasaz mas lutbu.

Sinaduang saikin madadaingaz tu tausdidip
mas davus tu na ishul mas aval tu silup.
Mazima naia maun aval tu silup at, muskun

palihansiap mas taikihabasan tu lainihaiban.

Minus’an tama tahu ku tu “Uvaz, asa
tu haiap ha! Maza avalan hai sin-paivazin tu
aiza hai takisian maka-nisnis tu libus. Inaicia
huspil hai makan-madiav tu kauman. Aiza
hai takisian maka-ihuhu tu libus. Inaicia
huspil hai makan-matahdung. Ungat, aizang
a maduhlas tu patas sia naicia tu bungu
sinmas lutbu. Mais taunasianin hamisan tu
iskauman sia libus kakaunun hai, na kaskun
naia mulushu kusia maka’nisnis tu libus.
Tudipin amin kata mahtu usaduan naicia.
Maza manghuhu sia libus tu aval hai mastan
mas aiskuan huma tu aval mataimang. Aupa
maza mal’aisku huma tu aval hai usililianin
hansiap tu mikua mahtu macisbai tunghabin
mais duan tu aiza bunun minsuma hanup.
Cis’uni amin maupacia, mahtu naia sausia

aipcin mihumis.”

Minus’an saikin malavi tama kusia
Sungcucian, “sinpatnu mas sasaipuk libus tu
paliskadan tu asang”. Saidip kaimin isaincia
tu hahanupan kilim mas vanu. Tudip cisha
saikin panlunghu, ungat lala’launku tama
tu “Tama, saduav sain i, adu aiza aupa aval

ingadah sia la’lak cia i?”

Samangha tama antalam ku tu
“Samantukav aval a sadu tu mikua saia

bizakbizak.”

Mudaukdauk tama si’aisku kusia
la’lak tu nastu cia, ungat, daukun’daukun
saicia matungtung lukis’hau a. Cisha saikin
sadu aval tu san’apav sia la’lak cia. Mazang
sinadu sangan tu simabin paitahusing saicia.
Malsisivit isaicia mata, mazang na asa sathas
sadu mas kandingalan. Malbuntuin hai, nin
amin aval a haiap tu aiza kaimin mal’aisku
saicia. Mudaukdauk amin saikin tunghabin
sia tasa tu lukis, haitu ni amin saikin
usaduan tu iska’isin bin a aval a. Malnanau
hai, minsuma tama kididikus tasa madaulu
tu lukis. Umanun saicia sisvahun at, luhusun
saicia paka-a’pavun bantas sia lukis cia, at,
pinuniunin saicia mas iahlup. Vilisun saicia
sisvahun tu cishutan sia ka’panga tu lukis
cia, ungat ku’niun saicia isdamu mas aval.
Isisila saikin sadu tama tu kunsapilan mas
madiav tu kumukucu, ungat, painukanang
malangsit tu pancu ikit hai, nin saikin mahtu

sitnul cin’ngit mahainan.

Maldauk a tama tu makanmiming,
mudaukdauk mudandan. Maszang mas
aiza amin kansisila samamantuk saicia tu
sinbizakbizak. Masa pu-ais’kunin saicia

iahlup a sia la’lak hai, kashaun saicia

matubuk a la’lak a. Haitu ka, anatupa tu
ishaitun saicia matungtung a la’lak a hai,
uka aval san’apav. Kaupa maisna-dahvian
masling sin-antalam sinla’lala sia ukuk
taa’zaun sintusingav a tu minbabas. Tudip
hai, tupin a tama tu “Bazazau! Na saidipin
aupa andi avalan sia pasnanavan i? Saisian
aupa sain sia kukumin’kaku mapasnava i?
Ana duma tu aval hai, na kaz cinsu san’apav
tu tahdutunin ku la’lakan hai? Via saintu nitu
mun’apav tu? Pakaliva sain tu nitu san’apav

musbai tu?”

Malnanau tu maupacia tama
minbuhbuh mililiskin hai, ni amin kaimin
haiap tu maisna isa bin aval a san’apav.
Tasbanin saia tasa tu aul, ungat, panlunghu
sia tasa tu lukis daingaz. Tudipin kaimin
ishai’ap tu kaz zami hangsia palasmauvun
mas aval tan. Undazaanang tama cia sadu
hai, cinghuza amin kaimin cin’haiap tu
sikasmaz tu taiklas daingaz tu mahansiapang
ka’uni tasa mankinuz tu ilav tu na lahaiban
musbai. Maza aval a masa ingkaduan saicia
tu dadangian hai, nauin sai’a tu kaisanus ilav

tu na lahaiban musbai.

Tama hai vivingving bungu tupa tu
“Na nitu kaupa saisia kucung, na saisianin
aupa amin sain sia daingkaku mapasnava

i? Na mavia sain tu mataiklasdaingaz tu?”

Saungunin tama cia kinunian saicia sisvahun
ka’uni tu iahlup a, at usuhaisun saicia
sisvahun a mainuk. “Saduav hai, na damun
ku sain tutupa mais muhnin hai.” Siza
tama halaisva tu lukis, at, tahdutunin saicia

mankinuz lukis cia tu la’lak a.

Tu’anakang sai’a tusambut tahu tu na

mahtuin udamun aval cia mais muhnin.

“Tama, adu mantuk tu aizan avalan
mas inaicia tu daing’kaku ha?” pauncia ku

tama tupa.

“Aiza kai! Maku’uni nai’a sanavan
mapasnava.” Niang saikin tudip ithal.
Muhnang a tama tupa tu “Maza avalan
hai, maku’uni nai’a sanavan mun’apav
bizakbizak pishasibang. Kaupakaupa naia
muskun palihansiap tu na mikua mahtu
malisial mihumis, at, na nitu ma’aipi
cisduanun mais aiza bunun hanup naicia. Sia
naicia ailmananuan mapasnava hai, pali’uni
dau tu na mikua mahtu savai bunun tu

taiklas cin.”

Aipcin tu kusian kaimin ludun
hai, tupaun saikin tama tu adu na malavi
saicia, maicinsu saikin istala tu na si-
adasun. Kaisanusin tama haimangsut tu
na isdamu mas aval. Mal’aminin isaicia

inadas haimangsut laupaku. Mantuk tu na

udamuanin mataiklas tu aval cia.

Malbuntu’in kaimin tu mudandan
masa taunadipin kaimin sia daidingian
zami mapunahtung mas aval tu dangian
cia. Mudaukdauk kaimin mu’aisku sia lukis
cia. Ishai’apin amin a aval tu minsumin
kaimin. Aitnanulunang saikin tama tahu tu
asa tu samamantuk sadu tu iska’isa maisin
aval a san’apav. Mudaukdauk tama si’aisku
nastu sia lukis cia. Muhnang tama siza
iningkaduan saicia tu lukis cia, panutunang
saicia iahlup maluhus dadaza. Daukdaukun
tama cia matubuk a la’lak a, at, cinsu amin
saikin siza lukis tu na is’tungtung mas sisila
la’lak cia. Haitu, maldaukang aval tu nitu
mun’apav. “Tama, adu niang aval a musuhis

kusia saicia tu sisivungan tu la’lak cia?”

“Na maingubin i!” Uhnaunik tama
tahu tu “Kashaitav a lukis matungtung!”
Haitu kaz maldaukang aval a tu nitu
mun’apav. Hai’ap a tama tu ni saia mahtu
pacis’u matahdut mas la’lak cia, aupa na
san’apav aval a musbai. At macingnang saia
mukakapa kudaza sia lukis cia. Maldidikus
saia halaisva mas padan. “Nibin saikin mahtu

maku’uni hus’ul tan mapalasung masu 1?”

Pistabaun tama cia halaisva mas

padan a sia la’lak cia, at, ipunang saicia.

Miliskin a tama tu adu na cis’uni aval
a hus’ul tan mun’apav kusia iahlup cia.
Haitu, maldaukang aval a tu uka saduan.
Dungzavin kaimin usaduan aval tu sihabin
sia tasa min’puhin hau tu lukis. Habinun
saicia ngutus ngadah sia lukis hau cia, aupa

mapising tu na hus’ulan.

Tangus tama makulut lukis cia, at,
tahdutunin saicia la’lak a mas halaisva
sinmas dalah. Dungzavin aval a nin mahtu
musbai kunata. Tupin a tama tu “Niang
saikin sinadu aval tu kistataan saitan
tu mataiklas daingaz. Na ni sain kaupa
maipasnava sia daing’kaku, na kainau’ang
sain amin maipasnava sia vaivi’dalah aupa
i? Mivia sian tu haiap tu na usuhaisun ku
saia kilim i? Na hai’apang saia tu asa tu
tangus kilim lukis tu na kadanun musbai i?
Haiapang saia tu na mikua savai mas asa
mapataz saicia tu bunun i?” Sanavan hai,
aminun tama cia istahu sia hudas tu minikua
saia tu udamuan mas aval cia. Antalam
hudas tahu saicia tu “Sain tu aval hai tuza
tu mataiklasdaingaz. Uninang su i mahtu
udamun saicia. Anakaku mais patahutahuin
a duma aval tu minikua’minikua saia hai,

na nin amin kata maisin mahtu udamun

mas aval, aupa mintaiklasin amin naia

minhansiap.”

Pali’uni mas “Hahanup tu
kaitaiklasan”, cinupa tama tu “Asa tu
piszangun a taki’libus tu minihumis mas
bunun miliskin. Asa tu paun amin kata
bunun mas taukna’naicia, at, na ma’aipi kata
uhan’saipan inaicia tu sin-bizakbizak, na
mahtuang amin kata ithal inaicia sin-palinutu

tu halinga.”

Inak maitastulumah hai maisiklis
hahanup tu bunun. Maisihabas kaimin
nitu minis’u mapasunu’sunu mas hanup
tu iskuzakuza cin. Maza libusan hai
ining’kadaan ta mihumis. Asa kata tu
sahal takilibus tu minihumis, at, na tudipin
kata inkaduan kaupa tu almanuan ta
mihumis sia i’apav cin. Maisi-uvaaz saikin
siaa’dasun tama kudip hanup. Sadu saikin
tu minikua saia tu samashing mas libus cin.
Na sauhabashabas pisainun ku sia is’ang.
Niang saikin sinadu tutuza tu daingkaku
tu dadangian aval tan mapasnava. Haitu,
latuza saikin tu naia hai maku’uni sanavan
mapasnava. Na aizang amin mahtu kanadan

ta isian tama tu “Hahanup tu kaitaiklasan.”

ar D

Manaskalik i tadaniva saikin aip cin
# & # pakadazu mas B A malka’incumin
tu kukuzaun tan, ka’uni mas sian 112
tu hamisan, sadu itu mapapatas tan
min’amu mas tastuTauan tan makusia mas
malasBunun tu haling a sinpapatas at, na
sidailaz mas masial sinpatas patasan tu nga n
a. Musasu tu mahtu’ik maisnasain tan usizan
mas masial sinmalasBunun sinpatas tu taiklas
anis hai’ap amin tu mahtu kata makusia mas
sinpapatas tu halinga ispasunusun Bunka
sia imita tu sin’ihumisan. Pahasia mapacia
at aizangas saduan ku a sinpatas na asa
ispa’isunang ta kapimaupa kanana ta mais na

mapatas.

Tamistasa: Sia sinpapatas mais
paluszangun makusia malasTaulu mas
malasBunun kanadan a sinpatas a halinga
mais nailangun a sinsuhaz sinpatas a
hai, nitu tukdadu malasBunun maszang
mas malasTaulu hailinga kananan mais
sipulun tu. Pahasia miliskinik tu, adu sia
mapatasan hai, tuza aupa tu mavai’angas
itu malasBunun tu kaitailasan, na asa tu
makaskasang mapasnanav tahtahu’ang mas
madadaingaz anis kilim mas ishai’apan
palimalasBunun Bunka tu bunun. Aupa mais
maupa cia hai na niin mulivaliva a sinpatas

a patasan amin tu na niin musuhazsuhaz

halinga a mais sipulun, musausu tu na
mathasin amin kanadan sinpatas halinga tu

patasan.

Taimisdausa: Sia musuhazsuhaz
nitu madauzung a sinpatasan cis’unu aupa
1 masinanu’in makusia mas malasTaulu
tu halinga miliskin. Pahasia sinpatas
malasBunun kanadan tu iliskinan hai,
mantuk amin tu ma’aipin silansanun mas
malasTaulu tu iniliskinan niin tuksisia
malasBunun halinag a sinpatas. Sain hai
sia laupaku tutuza iliskinun ta mastan

kasalpundaing tu kanang.

Taimistau: Aiza amin saduan sia
tastusinpatas tan tu patasan, uka saduan
a panlunghu halinga tu sinpanghal, kaaz
mututusbu sinpatas nitu hai’apun tu maazas
saitan mamantuk na’asaun ispishai’ap tu
hailina i? Musasu tu aiza’ang amin maszang
mas ditan tu “tastu hanian” sain hai asa tu

pintasaun mapatasa nitu pavazun mapatas.

Kinuzin, Sia maszang mas saitan tu

[T3R LRI 0 A
-” pimishangun pavazun mapatas a hai, sia
laupaku hai niin iskusia. Amin mais kitngab
mapatas halinga tu malngau patasun a hai,
asa tu pidaingun a mapatas a sinpatas. Taza
tu mais manailang sadu aipcin tu sinpapatas

mais paluszanun malauTaulu halinga tu

sinpatas hai, mamantuk tu makitvaiv masial
amin a sinpatas. Haitu mais paluszangu
makusia mas malasBunun haling tu sinptas
a hai, saduan tu mavai’angas amin itu
sinmalsBunun a kaitailasan a sinpatas

haling.

Pankatunganing tu malinga:
Mais miliskinik sadu zaku mas suu hai,
Bunun’siduh a katan. Pahasia na asa imita
halingan tu anak’anakun malkakaput at

itmai’un sia imita tu isihumis tan. Aupa

mais maupacia na mahatu imita halinga’an
isian apavcin malhuhunduh malhuhumis
mintamasaz at, na nitu malatbu is’uka.
Musasu tu asa amin kata tu sahusbu
mathas sahal tu kata hai Bunun’siduh at,
sin’malasBunun sinpatas patasan a mas
malasBunun palinutu tu halinga hai, na
tutuza tu mumuslut midadazain tutupa
at mahtu ispasununsunu sia makikingna

sauhashabas.

